
  
    
        
    
  


		
			[image: ]

 


  
    
        
    
  


			© Det Norske Samlaget 2019

			www.samlaget.no

			OMSLAG: Trine og Kim Design Studio

			EPUBPRODUKSJON: Dag Brekke | akzidenz as

			ISBN 978-82-521-9690-0

			Forfattaren har motteke støtte frå Det faglitterære fond.


			Introduksjon

			Dette starta natt til 16. november. Det var stille i huset. Dei to barna mine sov på kvart sitt rom, mannen min låg roleg ved sida mi. Huset stod stødig, rekningane var betalte, og eg hadde fri frå jobb. Likevel vakna eg brått og gjekk rett opp i sitjande stilling. Hjarta dundra i brystet. Julekort, tenkte eg. Kvifor har eg ikkje ordna med julekort! Eg kjem ikkje til å rekke å sende dei i tide!

			Binyrene pumpa ut hormon som gjorde meg vaken og kampklar. Pusten gjekk raskare, og musklane vart klare til bruk. Ein skal i utgangspunktet vere glad for ein slik stressreaksjon. Stress gjer kroppen lynraskt klar til å anten gå i angrep eller flykte. Me kan takke stressreaksjonen for at me har overlevd som art. Det er ei fantastisk superkraft å ha når me skal rekke ei deadline, kjem i ein farleg situa­sjon eller plutseleg får svigermor på besøk om ein halv­time. Stress gir oss den ekstra dytten me treng for å reagere, fokusere og prestere.

			Problemet var berre at alt dette skjedde natt til 16. november, og at det vart utløyst av julekort. Det var framleis ein månad til postens offisielle frist for brev som skulle fram til jul, og det var ingen grunn til å korkje kjempe eller flykte. Det kan vel også diskuterast om det var grunn til å sende julekort, sånn i utgangspunktet.

			Eg burde vite betre enn å stresse over slikt, det er dumt å la slike småting få ta så stor plass. Det var ikkje akkurat første gong det skjedde, heller. Eg er dum heile tida. Eg stressar over ting som det ikkje er naudsynt å stresse over. Kvar gong eg skal gjere noko, knyter det seg bitte litt i magen. For tenk om det ikkje går! Det kan vere arbeidsoppgåver, føreståande prosjekt heime. Juleavslutning og ein pakke som skal kjøpast inn og sendast i tide til ein bursdag. Å, kvifor har eg ikkje gjort det allereie, gjort det tidlegare og gjort det betre!

			Eg har prøvd å ha mykje å gjere. Eg har prøvd å ha lite å gjere. Stresset kjem likevel, og etterlèt meg alltid i ein pøl av usikkerheit. Kvifor har eg det slik, og er det farleg? Eg snakkar om stress med vennene mine, les om det i avisa. Det handlar ofte om kor utbreidd negativt stress er. Ei undersøking fortel at over halvparten av alle jentene i tiande klasse var plaga av psykiske helseplager som dei sjølve knytte til stress. Andre tal fortel at vaksne nordmenn er på europatoppen i opplevd tidspress på jobb. Det handlar ofte om dei forferdelege konsekvensane stress kan gi. Langvarig og negativt stress kan generere både ­hjarte- og karsjukdomar, tidleg aldring, rusmisbruk, overvekt og depresjon. Og dårleg humør. Av sjukmeldingar er det psykiske lidingar og muskelplager som er mest utbreidd. Begge delar kan kome frå stress.

			Men sjølve stresset og kor det kjem frå, verkar meir mystisk. Som om stresset er ein sleip og tjukk slange det er uråd å fange, og som uforstyrra må få gli lydlaust inn og ut av soverom og kontorplassar, kveile seg rundt både vaksne og barn. Nokre berre skjerpar seg når slangen glir forbi, andre blir paralyserte, ineffektive og går rett i veggen. 

			Språket gjer det heller ikkje lett for oss å sirkle inn sjølve stresset, for «stress» famnar så mykje. Du har det dumme stresset over fjollete ting som julekort. Så har du dei som får beskjed om hjernesvulstar og brå dødsfall. Reaksjonane på slikt blir også kategoriserte som stress. Kan desse to variantane jamstillast? Det kjennest jo ikkje slik, det eine er liksom for trivielt til å ta på alvor. Det andre for alvorleg til at ein kan diskutere det i plenum. Men det er dei same fysiske reaksjonane som skjer i kroppen, og det er dei som gjer folk i alle samfunnslag sjuke.

			Det kjennest skummelt og uføreseieleg, og aldri så lite stressande. Kan eg bli sjuk av å gruble over julekort, er mi hardtarbeidande venninne i fare for å bli utbrend, og kvifor ser aldri den travle naboen ut til å la seg plage av stress? Natt til 16. november kjenner eg også på eit stort sinne. Eg er lut lei av å ligge sånn og stresse over filleting. Kvifor blir eg aldri smartare, kvifor sluttar aldri dette! Den natta bestemmer eg meg for gå meir offensivt til verks. Eg vil jakte det norske stresset, fange det, dra det inn under lupa og prøve å forstå det betre. Om eg ikkje kan leve utan det, vil eg iallfall klare å leve betre med det. 

			Jakta på det norske stresset skal vise seg å vare i eitt år. I løpet av året kjem eg til å grine, flyte, puste og notere. Eg kjem til å møte sinte sjukepleiarar, angrande skodespelarar og tilfredse navarar. Og psykologar, professorar, filosofar og ein som syng stille songar til meg før klokka er ni om morgonen. Turen kjem til å føregå i tre etappar og ende ute i verda, på kontor og i politikken. Før me kjem dit, skal eg også kome under huda di, bak hårsekkene. Til ­hjernen og lungene og nyrene, ja, her skal eg faktisk heilt ned på cellenivå og sjå kva stresset gjer med oss reint kroppsleg. Men alt startar heime. Me skal til senga, skrivebordet og studiestaden. Det skal handle om familieplanlegging og fritidsaktivitetar, om privilegerte liv med valmoglegheiter og fridom, og kvifor alt dette fantastiske også kan vere frykteleg vanskeleg.


  
    
        
    
  

OEBPS/Images/Stress_s-13.png
LIVET
DITT

G e
OM FRIDOM.
FRAMTID 06

ANDRE MODERNE
PROBLEM





OEBPS/Images/Stress_s-3.jpg
ANNE GUNN HALVORSEN

STRESS

4t voES
LEVE MED vnj

W

9 HISTORIER, 14 TIPS

AAAAAAAA
oooooooo





OEBPS/Images/omslag.jpg
ANNE GUNN HALVORSEN

STRESS






OEBPS/Images/SL_Rota_sort_8mm.png





